
Монгол Улсын Их Хурлын 2022 оны ээлжит бус чуулганы 

Аюулгүй байдал, гадаад бодлогын байнгын хорооны 

01 дүгээр сарын 28-ны өдөр /Баасан гараг/-ийн

 хуралдааны товч тэмдэглэл


Аюулгүй байдал, гадаад бодлогын байнгын хорооны дарга Б.Баттөмөр  ирц, хэлэлцэх асуудлын дарааллыг танилцуулж, хуралдааныг даргалав. 
Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Аюулгүй байдал, гадаад бодлогын байнгын хорооны дарга Б.Баттөмөр, Улсын Их Хурлын гишүүн Б.Бат-Эрдэнэ, Д.Цогтбаатар нар “Их эзэн Чингис хаан” танхимд биечлэн, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов. 
Хуралдаанд ирвэл зохих 19 гишүүнээс 11 гишүүн цахим хуралдааны программын ирцэд бүртгүүлж, 57.9 хувийн ирцтэйгээр хуралдаан 17 цаг 00 минутад Төрийн ордны “Их эзэн Чингис хаан”  танхимд эхлэв. 

Чөлөөтэй: Ш.Адьшаа, Н.Алтанхуяг, П.Анужин, Х.Баделхан, Д.Ганбат, Н.Энхболд;
Эмнэлгийн чөлөөтэй: Ц.Сэргэлэн.

Нэг.Монгол Улсын 2022 оны төсвийн тухай хуульд өөрчлөлт оруулах тухай, Нийгмийн даатгалын сангийн 2022 оны төсвийн тухай хуульд өөрчлөлт оруулах тухай хуулийн төслүүд /Засгийн газар 2022.01.28-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/ 


Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Б.Жавхлан, Сангийн яамны Төрийн нарийн бичгийн дарга Ж.Ганбат, мөн яамны Төсвийн хөрөнгө оруулалтын газрын дарга Ч.Чимидсүрэн, Хөгжлийн санхүүжилтийн газрын дарга И.Батхүү, Санхүүгийн бодлогын газрын дарга Б.Сүх-Очир, Хууль, эрх зүйн газрын дарга З.Энхболд, Төсвийн нэгтгэлийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, Төсвийн орлогын хэлтсийн дарга Б.Тэлмүүн, Өрийн удирдлагын хэлтсийн дарга Б.Одонтуяа, Санхүүгийн хөрөнгийн удирдлагын хэлтсийн дарга С.Тулга, Макро эдийн засгийн бодлогын хэлтсийн дарга Ж.Ганбаяр нар “Их эзэн Чингис хаан” танхимд биечлэн, Батлан хамгаалахын сайд Г.Сайханбаяр, Гадаад харилцааны сайд Б.Батцэцэг, Онцгой байдлын ерөнхий газрын дарга Г.Ариунбуян, Хөдөлмөр, нийгмийн хамгааллын сайд А.Ариунзаяа нар цахимаар тус тус оролцов.


Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Аюулгүй байдал, гадаад бодлогын байнгын хороо хариуцсан ахлах зөвлөх Ж.Лхагвасүрэн, референт Б.Гандиймаа, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу нар байлцав.


Төсвийн төслийн талаар Сангийн сайд Б.Жавхлан “Их эзэн Чингис хаан” танхимаас танилцуулав.

Танилцуулгатай холбогдуулан Улсын Их Хурлын гишүүдээс асуулт, санал гараагүй болно.
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyРarliament программыг ашиглан цахим хэлбэрээр явуулав.

Б.Баттөмөр: Монгол Улсын 2022 оны төсвийн тухай хуульд өөрчлөлт оруулах тухай, Нийгмийн даатгалын сангийн 2022 оны төсвийн тухай хуульд өөрчлөлт оруулах тухай хуулийн төслүүдийг дэмжье гэсэн санал хураалт явуулъя.
Зөвшөөрсөн: 
  5

Татгалзсан:

  5

Бүгд:


10

50.0 хувийн саналаар дэмжигдсэнгүй.

Байнгын хорооны дарга Б.Баттөмөрийн “дэмжсэн” санал техникийн саатлын улмаас “эсрэг” гарсан тул дээрх санал хураалтыг хүчингүй болгож дахин санал хураалт явуулах горимын санал гаргав.


Б.Баттөмөр: Горимын саналыг дэмжье гэсэн санал хураалт явуулъя.

Зөвшөөрсөн: 
  5

Татгалзсан:

  5

Бүгд:


10

50.0 хувийн саналаар горимын санал дэмжигдсэнгүй.

Байнгын хорооны дарга Б.Баттөмөрийн “дэмжсэн” санал техникийн саатлын улмаас “эсрэг” гарсан тул дээрх санал хураалтыг хүчингүй болгож дахин санал хураалт явуулах горимын саналыг дахин гаргав.


Б.Баттөмөр: Горимын саналыг дэмжье гэсэн санал хураалтыг дахин явуулъя.

Зөвшөөрсөн: 
  7

Татгалзсан:

  4

Бүгд:


11

63.6 хувийн саналаар горимын санал дэмжигдлээ.

Б.Баттөмөр: Монгол Улсын 2022 оны төсвийн тухай хуульд өөрчлөлт оруулах тухай, Нийгмийн даатгалын сангийн 2022 оны төсвийн тухай хуульд өөрчлөлт оруулах тухай хуулийн төслүүдийг дэмжье гэсэн санал хураалтыг дахин явуулъя.

Зөвшөөрсөн: 
  7

Татгалзсан:

  4

Бүгд:


11

63.6 хувийн саналаар дэмжигдлээ.

Улсын Их Хурлын гишүүн С.Батболд, Д.Цогтбаатар, Э.Бат-Амгалан нарын “дэмжсэн” санал техникийн саатлын улмаас “эсрэг” гарсан тул санал хураалтын дүнг дэмжсэнээр протоколд тэмдэглүүлэх санал гаргав.


Байнгын хорооноос гарах санал, дүгнэлтийг Улсын Их Хурлын гишүүн Б.Бат-Эрдэнэ Төсвийн байнгын хорооны хуралдаанд танилцуулахаар тогтов.  
Байнгын хорооны хуралдаанаар 1 асуудал хэлэлцэв.


Хуралдаан 15 минут үргэлжилж, 19 гишүүнээс 11 гишүүн хүрэлцэн ирж, 57.9 хувийн ирцтэйгээр 17 цаг 15 минутад өндөрлөв.
Тэмдэглэлтэй танилцсан:

АЮУЛГҮЙ БАЙДАЛ, ГАДААД БОДЛОГЫН

БАЙНГЫН ХОРООНЫ ДАРГА 




Б.БАТТӨМӨР


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ





П.ОЮУНГЭРЭЛ

МОНГОЛ УЛСЫН ИХ ХУРЛЫН 2022 ОНЫ ЭЭЛЖИТ БУС ЧУУЛГАНЫ

АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 2022 ОНЫ

01 ДҮГЭЭР САРЫН 28-НЫ ӨДӨР /БААСАН ГАРАГ/-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Б.Баттөмөр: Байнгын хорооны эрхэм гишүүдийн өдрийн амар амгаланг айлтгая.

Өнөөдрийн хуралдааны ирцийг танилцуулъя.

Баагаагийн Баттөмөр танхимд байна. Бадмаануямбуугийн Бат-Эрдэнэ танхимд байна. Дамдины Цогтбаатар танхимд байна. 

Мөн Төмөрбаатарын Аюурсайхан, Хавдисламын Баделхан, Энхтайваны Бат-Амгалан, Сүхбаатарын Батболд, Хүрэлбаатарын Булгантуяа, Тогмидын Доржханд, Борхүүгийн Дэлгэрсайхан, Нанзандын Наранбаатар гээд 8 гишүүн цахимаар оролцож байна.

Ингээд хурлын ирц бүрдсэн тул Байнгын хорооны хурал эхэлж байна. 

Хурлаар хэлэлцэх асуудал. 
Дэлхийн эрүүл мэндийн байгууллага, Засгийн газар, Онцгой комисс, мэргэжлийн байгууллагуудаас Ковид-19-ийн цар тахлын онцгой нөхцөл байдалтай хобогдуулан гаргасан зөвлөмж, шийдвэрийг баримтлан Монгол Улсын Их Хурлын чуулганы дэгийн тухай хуульд заасан онцгой нөхцөлд хэрэглэх цахим хуралдааны дэгийн дагуу 2022 оны 01 дүгээр сарын 28-ны өдрийн Байнгын хорооны гишүүд танхимаар болон цахим программыг ашиглан цахимаар оролцож байна.

Байнгын хороонд оролцож байгаа гишүүдийн ирцийг би сая танилцуулсан. 

Танхимаар болон цахимаар хуралдаанд оролцож байгаа гишүүдийн ирцийг танилцуулж дууслаа.

Байнгын хорооны гишүүдийн олонх хүрэлцэн ирж, Байнгын хорооны гишүүдийн ирц бүрдсэн тул Байнгын хорооны 2022 оны 01 дүгээр сарын 28-ны өдрийн хуралдаан нээснийг мэдэгдье.
Гишүүдийн ирц 57,8 хувьтай байгаа юм байна.
Хэлэлцэх асуудал. 

Монгол Улсын 2022 оны төсвийн тухай хуульд өөрчлөлт оруулах тухай, Нийгмийн даатгалын сангийн 2022 оны төсвийн тухай хуульд өөрчлөлт оруулах тухай хуулийн төсөл. Засгийн газар 2022 оны 01 дүгээр сарын 28-ны өдөр өргөн мэдүүлсэн, 2 дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ.
Хэлэлцэх асуудалтай холбогдуулан өөр саналтай гишүүд байна уу. Өөр саналтай гишүүн байхгүй байна.

Хэлэлцэх асуудалдаа оръё.

Хэлэлцэх асуудалтай холбогдуулан ажлын хэсэг ирсэн байна.
Ажлын хэсгийн гишүүдийг танилцуулъя.

Сангийн яамнаас. Болдын Жавхлан Сангийн сайд, Мөнгөнчимэг Сангийн дэд сайд, Жигжидийн Ганбат Сангийн яамны Төрийн нарийн бичгийн дарга, Чойгүнсэнгийн Чимидсүрэн Сангийн яамны Төсвийн хөрөнгө оруулалтын газрын дарга, И.Батхүү Сангийн яамны Хөгжлийн санхүүжилтийн газрын дарга, Сүх-Очир Сангийн яамны Санхүүгийн бодлогын газрын дарга, З.Энхболд Сангийн яамны Хууль зүйн газрын дарга, Г.Золбоо Сангийн яамны Төсвийн нэгтгэлийн хэлтсийн дарга, М.Санжаадорж Сангийн яамны Төсвийн зарлагын хэлтсийн дарга, Б.Тэлмүүн Сангийн яамны орлогын хэлтсийн дарга, Б.Одонтуяа Сангийн яамны Өрийн удирдлагын хэлтсийн дарга, С.Тулга Сангийн яамны Санхүүгийн хөрөнгийн удирдлагын хэлтсийн дарга, Ж.Ганбаяр Сангийн яамны Макро эдийн засгийн бодлогын хэлтсийн дарга, Хөдөлмөр, нийгмийн хамгааллын яамны Аюушийн Ариунзаяа Хөдөлмөр, нийгмийн хамгааллын сайд, Г.Өнөрбаяр Төрийн нарийн бичгийн дарга яамны, Д.Зоригт Нийгмийн даатгалын ерөнхий газрын дарга, Ц.Ганцэцэг Нийгмийн даатгалын ерөнхий газрын Бодлого, хэрэгжилт судалгааны газрын дарга, А.Хишигбаяр Хөдөлмөр, Нийгмийн хамгааллын яамны Бодлого, төлөвлөлтийн газрын дарга гэсэн ийм бүрэлдэхүүнтэй ажлын хэсэг ирсэн байна.

  Аюулгүй байдал, гадаад бодлогын байнгын хорооны 2022 оны 01 дүгээр сарын 28-ны өдрийн хуралдаанд оролцох ажлын хэсгийн гишүүдийг танилцуулъя.
Энэ бол Байнгын хорооны эрхлэх асуудлын хүрээнд байгаа. Батлан хамгаалах яам Сайханбаяр Батлан хамгаалахын сайд, Ганхуяг Батлан хамгаалах яамны Төрийн нарийн бичгийн дарга, Ганбат мөн яамны Санхүү, хөрөнгө оруулалтын хэлтсийн дарга, Гадаад харилцааны яам Батмөнхийн Батцэцэг цахимаар оролцож байгаа, Хайнжамцын Алтантуяа Гадаад харилцааны яамны Санхүү, эдийн засгийн хэлтсийн дарга, Онцгой байдлын ерөнхий газар Ариунбуян Онцгой байдлын ерөнхий газрын дарга, Хаш-Эрдэнэ Онцгой байдлын ерөнхий газрын Ар тал, санхүү, хөрөнгө оруулалтын газрын Санхүүгийн хэлтсийн дарга, Манлайжав Цөмийн энергийн комиссын нарийн бичгийн дарга бөгөөд ажлын албаны дарга гэсэн ийм бүрэлдэхүүнтэй ажлын хэсэг ирсэн байна. 

Монгол Улсын 2022 оны төсвийн тодотголын төслийн талаарх танилцуулгыг Сангийн сайд Болдын Жавхлан хийнэ.
Б.Жавхлан: Байнгын хорооны эрхэм дарга, эрхэм гишүүд ээ, Монгол Улсын Засгийн газраас Монгол Улсын 2022 оны төсвийн тухай хуульд өөрчлөлт оруулах тухай, Нийгмийн даатгалын сангийн 2022 оны төсвийн тухай хуульд өөрчлөлт оруулах тухай хуулийн төслүүд болон бусад дагалдах хуулийн төслүүдийг 22 оны 01 дүгээр сарын 28-ны өдөр Улсын Их Хуралд өргөн мэдүүллээ.

Коронавируст халдварт цар тахлын нөлөөгөөр дэлхий нийт сүүлийн 2 жилийн хугацаанд эрүүл мэнд, нийгэм, эдийн засгийн хүндхэн сорилтуудтай нүүр тулж байна. Манай улсын хувьд ч эдийн засгийн хүндхэн нөхцөл байдлыг туулж байгаа хэдий ч Монгол Улсын Засгийн газар санхүү, төсвийн бүхий л боломжит нөөцөө дайчилж иргэдийнхээ эрүүл мэнд, орлогыг хамгаалах, аж ахуйн нэгжүүдээ дэмжих, эдийн засгаа сэргээх нийт 69 их наяд төгрөгтэй тэнцэх хэмжээний арга хэмжээг цогцоор нь авч хэрэгжүүлсэн байна. 

Зорилтот хүн амыг бүрэн вакцинжуулж, эрүүл мэндээ хамгаалж, эдийн засгаа сэргээх 10 их наядын цогц төлөвлөгөөг хэрэгжүүлж, ажлын байрыг хадгалах, бизнесийг дэмжих бодлогын үр дүн 2021 оны төсвийн гүйцэтгэлд эерэгээр нөлөөллөө.

Монгол Улсын Ерөнхийлөгчөөс ахмад настны тэтгэврийг нэмэгдүүлэхэд чиглэсэн тодорхой шийдлийг дотоод нөөц бололцоогоо дайчлан яаралтай боловсруулж, үе шаттай авч хэрэгжүүлэн ажиллахыг Монгол Улсын Засгийн газарт чиглэл болгосонтой холбогдуулан төсвийн тухай хуулийн 34 дүгээр зүйлийн 34.1.4-т заасны дагуу төсвийн тогтоолын төслийг боловсрууллаа.

Төсвийн тодотголыг хэрэгжүүлэхэд тэтгэвэр нэмэгдүүлэх эх үүсвэр мөнгөн хөрөнгийн хувьд боломжтой боловч нэгдсэн төсвийн алдагдлын хэмжээг төсвийн тогтвортой байдлын тухай хууль болон Монгол Улсын нэгдсэн төсвийн 2022 оны төсвийн хүрээний мэдэгдэл, 23-24 оны төсвийн төсөөллийн тухай хуульд заасан хэмжээнд барих шаардлагатай тул нэгдсэн төсвийн нийт алдагдлын хэмжээг өөрчлөхгүйгээр төсвийн ерөнхийлөн захирагч нарын төсөв хооронд зохицуулалт хийх замаар улсын төсвийн зарлагыг бууруулах мөн дүнгээр нийгмийн даатгалын тэтгэврийн сангийн төсвийг нэмэгдүүлэх замаар шийдэрлэхээр төлөвлөлөө.

Байнгын хорооны дарга, эрхэм гишүүд ээ, өндөр настны тэтгэврийн нэмэгдэлтэй уялдуулан Монгол Улсын Засгийн газраас боловсруулсан Улсын Их хуралд өргөн мэдүүлсэн Монгол Улсын Засгийн газраас Монгол Улсын 2022 оны төсвийн тухай хуульд өөрчлөлт оруулах тухай, Нийгмийн даатгалын сангийн 22 оны төсвийн тухай хуульд өөрчлөлт оруулах тухай хуулийн төслүүд болон бусад дагалдах хуулийн төслүүдийг хэлэлцэн шийдвэрлэж өгөхийг хүсье.

Анхаарал тавьсанд баярлалаа.

 Б.Баттөмөр: Хууль санаачлагч болон Байнгын хорооны өөрийн эрхлэх асуудлын хүрээнд хамрах төсвийн ерөнхийлөн захирагч нараас асуух асуулттай гишүүн байна уу.

Цахимаар байна уу. Алга байна.

Гишүүд асуулт асууж, хариулт авлаа.

Санал хураалт явуулъя. Монгол Улсын Засгийн газраас өргөн мэдүүлсэн төслийг дэмжиж, Төсвийн байнгын хороонд хүргүүлэхийг дэмжье гэсэн томьёоллоор санал хураалт явуулъя.

Санал хураалт явуулъя. Сая бэлтгэл хангагдаагүй санал хураалт явуулчихлаа. Үүнийг хүчингүйд тооцъё гэсэн томьёоллоор санал хураалт явуулъя.

Энэ техникийн бүтэн бүтэн байдал, энэ болохгүй байна аа.

Техникийн бүрэн бүтэн байдлыг дахиж нягталъя. Болохгүй байна. 
Ойрд цахимаар санал хураалт явуулаагүй учраас техник гацаж байна. Ингээд энэ саяын явуулсан санал хураалтыг хүчингүйд тооцъё гэсэн томьёоллоор санал хураалт явуулъя.

Санал хураалтад 11 гишүүн оролцож 63,6 хувийн саналаар санал дэмжигдлээ.
Монгол Улсын засгаас өргөн мэдүүлсэн төслийг дэмжиж, төсвийн байнгын хороонд хүргүүлэхийг дэмжье гэсэн томьёоллоор санал хураалт явуулъя. 

Манай гишүүд идэвхтэй оролцоорой.

Санал хураалтад 11 гишүүн оролцож 63,6 хувийн саналаар санал дэмжигдэж байна.

Төсвийн төслийн 2 дахь хэлэлцүүлгийг хийсэн талаарх Байнгын хорооноос гарах санал, дүгнэлтийг Улсын Их Хурлын гишүүн Бат-Эрдэнэ гишүүн танилцуулчих уу.
Төсвийн байнгын хороонд Улсын Их Хурлын гишүүн Бадмаанямбуугийн Бат-Эрдэнэ танилцуулна.

Батболд гишүүн дэмжсэнд тооцоорой гэж байна. Техник нь ажиллахгүй байгаа юм байна. Дэмжсэнд тооцсоноор протоколд тэмдэглэе.
Цогтбаатар гишүүн бас дэмжсэнд тооцоорой гэсэн байна. Бат-Амгалан гишүүн бас дэмжсэнд тооцох.

Монгол Улсын 2022 оны төсвийн тодотголын төслийн 2 дахь хэлэлцүүлгийг хийж дууслаа.

Байнгын хорооны хуралдаанаар хэлэлцэх асуудал дууссан тул хуралдаан хаасныг мэдэгдье.

Хуралд идэвхтэй оролцсон гишүүддээ баярлалаа.
ДУУНЫ БИЧЛЭГЭЭС ХУРАЛДААНЫ

ДЭЛГЭРЭНГҮЙ ТЭМДЭГЛЭЛ БУУЛГАЖ,

ХЯНАСАН: ШИНЖЭЭЧ

